
Аннотация: Мақолада илк Уйғониш даври Жанубий Оролбўйи алломаларининг илмий 
ва маънавий мероси ҳақида сўз юритилади.

Калит сўзлар: уйғониш, астрономия, математика, география, тасаввуф, фиқҳ, тафсир. 

Ўрта Осиёда IX-XII асрлардаги илк Уйғониш даврида юз берган маданий юксалиш 
бутун дунёда илм-фан ва маданият соҳасининг ривожланиши учун замин яратди. Ушбу 
даврда Жанубий Оролбўйи ҳудудида ҳам маданий юксалиш кузатилиб, илм-фан, санъат 
ва маданият янги ғоялар асосида ривожланди. 

Илк Уйғониш даврида Жанубий Оролбўйидан жаҳон илм-фан ва маданиятни ри-
вожлантиришга катта ҳисса қўшган қомусий олимлар етишиб чиқди. Шу жумладан, 
аниқ, табиий ва ижтимоий фанлар соҳасидаги буюк кашфиётлари билан дунёга танил-
ган қомусий алломалар Мусо ал-Хоразмий, Абу Райхон Беруний, Абу Наср ибн Ироқ, 
Маҳмуд аз-Замахшарий, тасаввуф тариқатини кенг тарғиб қилган ва ва ривожлантиришда 
ўз ҳиссасини қўшган донишмандлар Сулаймон Боқирғоний, Шайх Нажмиддин Кубро каби 
буюк сиймолар бизга қолдирган илмий ва маънавий мероси орқали илк уйғониш даври-
да Жанубий Оролбўйида илм-фан ва маданиятнинг юксак чўққиларни забт этганлигини 
кўришимиз мумкин.

Буюк мутафаккир Муҳаммад ибн Абдуллоҳ Мусо ал-Хоразмийнинг (783-850) фан ол-
дидаги хизматлари бениҳоят катта саналади. Ўз даврида Бағдодда ташкил этилган «До-
нишмандлар уйи» – «Байт-ул-хикма» да фаолият юритган олим математика, астрономия, 
география, тарих ва бошқа фан соҳаларида катта ютуқларга эришиб, буюк кашфиётлар-
ни амалга оширди. Хоразмийнинг энг катта кашфиётларидан бири алгебра фанига асос 
солгани бўлди. «Алгебра» атамаси унинг математик фактлар асосида ёзилган «Китоб ал-
мухтасар фи ҳисоб ал-жабр ва ал-муқобала» номли рисоласидан олинган. Ушбу асар XII 
асрда лотин тилига таржима қилииб бутун дунёга машҳур бўлди. 

Ўрта асрларнинг буюк мутафаккири Абу Райҳон Беруний (973-1048) ўзининг фаннинг 
турли соҳаларига оид асарлари ва кашфиётлари орқали жаҳон илм-фан тарихида сўнмас 
из қолдирди. Абу Райхон Беруний ижодий фаолияти давомида турли фан соҳаларига оид 
160 дан ортиқ асарлар яратган. Шу жумладан, астрономия, математика, арифметика, мине-
рология, геодезия, геология, география, тарих ва бошқа фан соҳаларида яратган асарлари 
бизнинг давримизгача етиб келган. Шунингдек, ёзма манбалардан маълум бўлишича, Бе-
руний жуда кўплаб тилларини пухта ўрганган. У қадимги сўғд тили, араб, форс ва юнон 
тилларини мукаммал ўзлаштирган. Беруний Ҳиндистонга қилган сафари давомида эса, 
жуда мураккаб бўлган қадимий санскрит тилини ҳам мукаммал ўрганиши, унга ушбу ўлка 
ҳақида шох «Ҳиндистон» (1030-йили) асарини яратиш имконини берди [Маънавият юл-
дузлари, 94]. Узоқ йиллар астрономик кузатишлар олиб борган аллома, кейинчалик астро-
номия соҳасидаги машҳур «Қонуни Маъсудий» («Маъсуд қонуни») асарини яратди. 

Илк Уйғониш даврининг алломаларидан бири Абу Наср ибн Ироқ (Х аср ўрталарида 
туғилган, 1034-йилда вафот этган) аниқ фанлар соҳасидаги асарлари билан шуҳрат қозонган. 
Аллома асосан математика ва астрономия соҳаларида асарлар ёзган. У синуслар теорема-



8
Ноябрь  2021  3-қисм Тошкент

сини исботлаб [Сулаймонова, 215], ўрта аср аниқ фанлар соҳасида катта кашфиётларни 
амалга оширган ва 20 дан ортиқ асарлар яратган. Сферик тригонометрия усулларининг 
ривожланишига ўз ҳиссасини қўшди. Унинг астрономияга оид машҳур «Шох Алмагеста-
си» асари бизгача етиб келмаган. Аллома замонасида «математика билан шуғулланадиган 
олимларнинг энг буюги» деб улуғланган. 

Жаҳон тамаддуни тараққиётига муносиб ҳисса қўшган мутафаккирлардан бири Маҳмуд 
аз-Замахшарий (1074-1144-йиллар) саналади. Маҳмуд аз-Замахшарий ижодий фаолияти 
кўп қиррали бўлиб, у кўплаб соҳаларда ўз истеъдодини намёон қилишга эриша олган. 
Унинг тил ва адабиётшунослик, фиқҳ, тафсир, география ва шу каби соҳаларда яратган 
элликдан ортиқ асарлари маълум. Унинг «Ал-Муфассал», «Муқаддимат ул-адаб», «Асос 
ал-балоға» каби асарлари араб тилшунослигига доир муҳим манбалар саналади. Қуръон 
тафсирига бағишланган «Ал-Кашшоф» асари алломанинг диний билимларни ҳам чуқур 
ўзлаштирганлигидан далолат беради. Бугунги кунда «Ал-Кашшоф» асарининг жаҳон ва 
юртимиз кутубхоналарида бир нечта қўлёзма нусҳалари сақланади.

Хулоса қилиб айтганда, бугунги кунда юртимизда Учинчи Ренессанс пойдеворини яра-
тишдек тарихий жараёнлар юз бермоқда. Ҳар биримиз юксак илм-маърифат эгалари бўлиш 
орқали юртимизда Учинчи Ренессанс пойдеворини яратишга муносиб ҳисса қўшмоғимиз 
даркор. Янги Ўзбекистонда Учинчи Ренессанс пойдеворини яратиш – келажакда юртимиз 
юксак тараққиётининг ёрқин белгиси бўлса ажаб эмас.

